
Nuuk 9. oktober 2018 

UKA2018/22 

       Pele Broberg Partii Naleraq  

 

 

 

Uunga siunnersuut: Erngup nukingata nukissiornermut atorneqartarnera pillugu 

Inatsisartut inatsisaat nr. xx, xx. xxx 2018-imeersoq. 

(Inuussutissarsiornermut Nukissiuuteqarnermullu Naalakkersuisoq) 

 

Siullermeernera 
Erngup nukingata nukissiornermut atorneqartarnera pillugu Inatsisartut inatsissatut siunnersuut, 

Partii Naleqqamit imatut oqaasertalerusupparput. 

 

Ineriartortitsinaveersaarluta inatsisissanik pilersitsinissaq siunertaaneq ajorpoq, ilaatigulli 

ajunngitsumik siunertaqaraluarluta naleraqarata ingerlasarluta. 

 

Inatsisissamut siunnersuut nunatsinni erngup nukingata nukissiuteqarnermut inatsimmit 

aallaaveqarpoq. Inatsillu atuutilermalli suli iluatsiffiuallaarsimanngitsoq. Tassami suli 

namminersortunik erngup nukiata nukissiuteqarfinnik sanaartorneq takussaanngilaq. 

 

Partii naleqqamiit apeqqusertariaqarparput, kikkut sullippavut? Inatsit kikkunnut atugassaava? 

Allaffimmiut asuli suliakkissinniaannarlugit inatsisiliorpugut? 

Nunatsinni ineriartorneq sinaakkusertussaavarput, nunatta orniginassusaa qulakkeerniarlugu. Unalu 

inatsisissamut siunnersuut Partii Naleqqamit nalilerparput ineriartorneq pituttorlugu 

aqutsiniarsarinermik. 

 

Tunngaviusumik kissatigineqarpat avataanit aningaasalersukkanik erngup nukinganik 

nukissiutiliorsinnaanissaq, taava sinaakkusiineq kisiat sammineqarnissaa innersuussutigissavarput. 

Nunarput isorartoqaaq qularnanngitsumillu allalinnik erngup nukinganik 

nukissiuteqarfiliofissaqarluni, inuiaqatigiilli ikeqaagut. Ernumassutaasinnaanngilaq atuisunut 

akerititassaat, tassami oliamit akisuneruppat imminut akilersinnaannginnami. 

 

Innaallagiaq nukissiorfinniit tunisassiarineqartoq nunanut allanut tunineqassappat, 

tuniniaanissarmut piareersanera akisussaaq, kiisalu annertuumik aningaasaliisoqareertillugu aatsaat 

tunineqarsinnaavoq. 

 

Partii Naleqqamit isumaqarpugut Inatsit sinaakkusiiginnartussaq, qulakkeerniarlugu susassaqartut 

soorlu kommunit sunneeqataasinnaanngorlugit, ulloq takkutissagaluarpat Namminersorlutik  

Oqartussat sanaarinngisaannik erngup nukingata nukissiuteqarfiliortunik. 

 

Maannamut Inatsisissamut sinaakkusiiniarsarisarnerit pisariuvallaartutut Partii Naleqqamit 

nalilertariaqarpavut. Inatsisissamut siunnersuut eqaallisaarinngippat akerlianilli aporfilersuissappat 

aperisariaqarpugut maannamut inatsisilersuineq qanoq iluatsitsiffiutigisimanersoq: 

Uuliasortoqaraluarpoq maannali nunarput nakerineqanngilaq. 

Alcoa alumiiniumik aatsitiviliornissaq misissorsimagaluarpaat. 

 

Erngup nukinganik nukissiorfinnik sanaartortitsinermut inatsiseqaleraluarpoq, sulili sanasoqarani. 

Misissuinissamut qinnuteqaateqartarnissamut piumasaqaatit peerneqartariaqarput, aatsaallu 

sananissamut piareersimasoqalerpat piffissami aaliangersimasumi akissuteqarsinnaanerannik 

periarfissillugit inatsisinik oqilisaaniarta. 

 

Inatsisissamut siunnersuummut apeqquterpassuupput siunertaannut. 

Immikkoortoq 5, styk 3 aamma immikkoortoq 14, akuersissutip sivisussusaa maanna ukiuni 40-ni 

sivisussuseqarsinnaalerpoq, marloriarlunilu ukiuni 20-nik sivitsorneqarsinnaalluni (40+20+20). 

Pingajussaat taanna allanngorpoq. Taamatut siumut ingerlaniarneq, naleraqanngitsumik inatsisitigut 

sangujoratumik ingerlaneq kaammattuutaanavianngilaq aningaasaleerusussinnaagaluartunik. 

Immikkoortoq 10, aamma torinngitsumik akitsuusersuinermut inisseqqavoq.  

 

Nalilersuiffissat amerlaqisut allaffissornikkut qularnanngitsumik aporfilersuinertut 

nalilerneqarsinnaasut Partii Naleqqamiit oqaatiginiarparput. 

 

Aporfilersuinersuaq naammaleqaaq, taamaammat Partii Naleqqamiit inatsisissamut siunnersuut 

ataatsimiititaliamut susassaqartumut ingerlateqqinnissaa, aporfinnit kumaajaasussanngorlugu 

ingerlateqqipparput. 

 


